
শৰজালে ৰাজাকো নিলন্ত স্বৰ্গপথ।

সূৰ্য্যৰশ্মি লাগিয়া দগধ ভৈলা ৰথ॥২৩৯

বিষ্ণুসেৱা নিমিত্তেসে এৰাইলা নৃপতি।

পৰ্ব্বতে পবিল যেন পক্ষী ফিৰিঙ্গতি॥

বব্ৰুবাহ পৰে বৃষকেতু আছে দেখি।

মাৰিলন্ত তিনি শৰ খানিকো নাপেখি॥২৪০

সেহি শৰে বিন্ধিলেক আলগতে পাই।

সূৰ্য্যৰ পাশক লাগি নিলে উৰুৱাই॥

হেন দেখি হাসি বোলে কৰ্ণৰ দায়াদ।

এবেসে মৰণ তোৰ খণ্ডিল বিষাদ॥২৪১

বিস্তৰ কটক মোৰ মাৰিলি সমৰে।

তাৰ প্ৰতিকাৰ কৰো এহি তিনি শৰে॥

হংসধ্বজ নৃপতিক মাৰিলিহি কোপে।

সম্প্ৰতিকে সুখ পাওঁ তোৰ আজি তাপে॥২৪২

নৰলোকে পাপ পুণ্য কৰয় যতেক।

অবিলম্বে তাৰ ফল পাৱে অল্পতেক॥

এতেক বোলন্তে ৰাজা পাইলন্ত চেতন।

দেখন্ত আগতে আছে কৰ্ণৰ নন্দন॥২৪৩

শৰীৰৰ তিনি শৰ মুচৰি পেলাইলা।

ক্ৰোধ দৃষ্টি কৰিয়া তলক লাগি চাইলা॥

বিদূৰ আকাশে যেন আসিলেক শেন।

মাটিৰ কুপতী লাগি জাম্প দিল যেন॥২৪৪

